
Verklaring

Ek, die ondergetekende, verklaar hiermee dat die werk in hierdie tesis vervat, my eie
oorspronklike werk is en dat ek dit nie vantevore in die geheel of gedeeltelik by enige
universiteit ter verkryging van 'n graad voorgelé het nie.

onveranderlike, volmaakte toestand te bereik nie. Die idee van vervolmaakbaarheid
beklemtoon eerder beweging as 'n eindbestemming, en plaas geen perke op die
moontlikhede wat ontwikkeling en tegnologie vir die mens kan inhou nie (Bauman

1979:19).

Soos ons weet, het pogings in die twintigste eeu om moderne utopieé te realiseer
katastrofiese gevolge gehad, onder meer die gruwels van Stalinisme en Nazisme.
Hierdie ervaringe het aanleiding gegee tot 'n ontnugtering met betrekking tot die hoop
op 'n ideale bestaanstoestand wat die mens tydens moderniteit gekoester het, asook tot
toenemende kritiek teen moderne utopie en modernistiese rasionalisme, soveel so dat
menige denkers, onder meer Vattimo, alreeds die “einde van modernisme”
aangekondig het. Waarom modernisme tot 'n einde gekom het, en in watter sin dit
moontlik is om te praat van “'n einde” kan egter net verduidelik word aan die hand
van die postmodernisme, en die pogings daarvan om die tekortkominge van

modernisme uit te wys.

3. Postmoderne Utopiese Denke

Postmodernisme is 'n kultuurteorie (of werklikheidsbeskouing) wat slegs gedefinieér
kan word met verwysing na die verhouding waarin dit tot modernisme staan. Die rede
hiervoor is dat postmodernisme in wese 'n volgehoue bevraagtekening is van die
aannames en waardes onderliggend aan modernisme. Of, anders gestel,
postmodernisme is 'n komplekse destrukturering en disintegrasie van die
fundamentele modernistiese strukture van die Westerse werklikheidsverstaan. In die
loop van hierdie ontrafeling van modernisme vind 'n herdefiniéring van die wéreld

dan ook plaas (Creed 1987:44).

Postmodernisme word egter ook gereeld die “paradigma van parodie” genoem, weens
die voorliefde daarvan vir hierdie genre. Parodie is die vergrootglas waarmee
postmodernisme modernisme beskou en gevolglik ook die medium vir postmoderne
kritiek. Die keuse vir hierdie spesifieke medium is gebaseer op twee oorwegings. In
die eerste plek verwerp postmodernisme die idee van 'n oorsprong of van
oorspronklikheid wat 'n belangrike deel uitmaak van modernisme, en veral van
moderne kunsteorie. Parodie is dus 'n ideale medium vir postmodernisme, omdat dit

nooit voorgee om iets volledig oorspronklik te wees nie. In die tweede plek ontken

